Став гырысь муниципальнӧй инвестиционнӧй проектъяс серти быть колӧ нуӧдны канму экспертиза

Та йылысь висьталіс Коми Республикаса Юралысь Вячеслав Гайзер Емдін районӧ удж кузя ветлігӧн. Дінмуса Юралысьлӧн кывъяс серти, тайӧ отсалас не веськавны сэтшӧм ситуацияӧ, кор стрӧитчигӧн проектъясыс подувтӧг донсялӧны.

Пример пыдди Вячеслав Гайзер вайӧдіс Микунь карын выль ва босьтанін стрӧитӧм.

«Ме зэв бура помнита, кор республиканскӧй Минфинын уджалігӧн на ме дорӧ шыӧдчис Емдін районса юрнуӧдысь Мустафа Махмудов да эскӧдіс, мый выль проект серти выль ва босьтанін стрӧитӧм вылӧ уджъяслӧн доныс 50 миллион шайт. Миян республикалы тайӧ зэв ыджыд сьӧм, но гӧгӧрвоӧмӧн, мый Микуньын ва серти ыджыд проблемаяс, колана лимитсӧ вӧлі сетӧма. Но сы бӧрын, кор уджъясыс заводитчисны, артмис, мый проект вылӧ рӧскодыс лоас ӧти да джын-кык пӧв унджык. Весиг босьтны кӧ инфляция да донсялӧм ресурсъяс, тадзи уджавны — ньӧти оз лӧсяв. Ӧткымын муниципалитетса власьтъяс татшӧм схемаясӧн асьнысӧ йӧртісны пельӧсӧ. Луздор районын выль детскӧй сад улӧ «вывті бур» места корсьӧм бӧрын, ӧтувъя смета доныс кыптіс пӧшти кык пӧв. Ӧні та вылын уджалӧ прокуратура...

Тырмас! Республикаса Веськӧдлан котырлы тшӧктӧма босьтны став стрӧйкаяссӧ да муниципальнӧй проектъяссӧ контроль улӧ, торъя контроль улӧ. Та дырйи инвестпроектъяс серти, кӧні эм республиканскӧй сьӧмкуд сьӧм, быть колӧ нуӧдны госэкспертиза стрӧитчӧм заводиттӧдз. Но ни ӧти проект комиссия оз кут видлавны, кытчӧдз оз ло решитӧма ӧттшӧтш нуӧдан став могсӧ, кутшӧмъяс йитчӧмаӧсь проект да смета документациякӧд, му сетӧмкӧд да мукӧд колана корӧмкӧд», - висьталіс Коми Республикаса Юралысь.

Ӧні Микунь карын збыльмӧдсьӧ ваӧн могмӧдан проектлӧн медводдза этап [вит этапысь — Пасйӧд]. Ӧттшӧтш видлалӧны мӧд позянлун — кыскыны тайӧ мытшӧдсӧ решитны «Газпром» компанияӧс мупытшса источникъясысь ва босьтанінӧн. Вячеслав Гайзер эскӧдіс, мый сёрнитіс та йылысь компанияса юрнуӧдысь Алексей Миллеркӧд.
